ESTATUTOS DA ASOCIACIÓN DE CENTROS DE ECONOMÍA SOCIAL DE GALICIA (ACES-Galicia)

TÍTULO I

NORMAS XERAIS
Artigo 1.- Denominación.-

Coa denominación “Asociación de Centros de Economía Social de Galicia (ACES-Galicia)”, no sucesivo “Asociación”, constitúese unha asociación empresarial ó abeiro do artigo 28 da Constitución, da Lei 19/1977, de 1 de Abril, reguladora do dereito de asociación sindical e das restantes disposicións complementarias, inspiradas en principios democráticos.

Artigo 2.- Personalidade e capacidade.-

A Asociación goza de personalidade xurídica e plena capacidade de obrar para o cumprimento dos seus fins.

Artigo 3.- Duración.-

A Asociación constitúese por tempo indefinido.

Artigo 4.- Ámbito profesional.-

1.- A Asociación agrupa a empresas educativas ou centros pertencentes a cooperativas de calquera clase, sociedades anónimas laborais, sociedades de responsabilidade limitada laborais, mutuas, mutualidades, asociacións, fundacións e calquera outra entidade pertencente á economía social que desenvolvan a súa actividade docente na Comunidade Autónoma de Galicia. 2-2.-Tamén poderán incorporarse á Asociación, nos termos previstos nos presentes Estatutos, os centros, empresas e institucións, públicas ou privadas, que promovan ou colaboren cos centros de ensino de economía social.

Artigo 5.- Ámbito territorial.

 O ámbito territorial da asociación é o da Comunidade Autónoma de Galicia.

Artigo 6.- Réxime Xurídico.-

A Asociación rexerase polos presentes Estatutos e polos acordos válidamente adoptados polos seus órganos de goberno. No que non esté previsto nestes Estatutos e non fose acordado polos seus órganos de goberno estarase ó disposto na Lei 19/1977, de 1 de Abril e demáis disposicións concordantes.

Artigo 7.- Domicilio.-

1.- A Asociación fixa o seu domicilio na rúa Fernández Villaverde, número 4, 1ºA, Oficina 3, Pontevedra.

2.- A Xunta Directiva poderá acorda-lo cambio de domicilio. Este acordo da Xunta Directiva deberá ser ratificado pola Asemblea Xeral, agás nos casos de traslado do domicilio social dentro do mesmo termo municipal.

3.- Asemade, a Xunta Directiva poderá establece-las delegacións e representacións que estime oportunas, sen necesidade de ratificación por parte da Asemblea Xeral.

4.- En todo caso, o cambio de domicilio social ou o establecemento de delegacións e representacións non constituirán modificación dos Estatutos, abondando coa comunicación do cambio ós organismos competentes.

Artigo 8.- Ausencia de ánimo de lucro.

A Asociación carece de ánimo de lucro.

Artigo 9.- Fins.-

1.- Os fins da asociación, dentro do seu ámbito profesional e territorial, son os seguintes: 

1) A defensa dos intereses económicos, sociais e institucionais dos seus asociados.

2) A negociación de pactos, acordos e convenios colectivos, de conformidade coa lexislación vixente.

3) A representación dos empresarios integrados na Asociación, en canto tales, e nas relacións de conflicto laboral colectivo e individual.

4) A representación institucional dos empresarios integrados na Asociación nas institucións de ámbito estatal e autonómico na que a devandita representación corresponda ás organizacións empresariais, e naquelas outras de ámbito territorial inferior, cando non exista unha representación da Asociación.

5) A información, asistencia, asesoramento e formación ós empresarios afiliados á Asociación, en canto tales.

6) A representación, coordinación, xestión, defensa dos empresarios afiliados á Asociación, en canto tales, e da propia Asociación ante organismos públicos e privados.

7) A representación dos empresarios afiliados ante o Estado, a Unión Europea, as Organizacións Internacionais de calquera ámbito, as Organizacións non Gubernamentais e calesquera outras de natureza análoga.

8) Promover e desenvolver a formación do persoal docente e non docente, así como dos equipos directivos dos centros.

9) O desenvolvemento económico de Galicia con actitude e plantexamentos solidarios e sociais.

10) Estudio, información e xestión de cantos medios resulten convintes para facilitar ou mellorar o funcionamento dos centros.

2.- A Asociación desenvolverá os seus fins no marco dos principios de liberdade de ensino, liberdade de cátedra e de promoción da identidade e o carácter propio dos centros que afilia.
3.- Asemesmo, no desenvolvemento dos seus fins a Asociación respetará os principios cooperativos aprobados pola Alianza Cooperativa Internacional.
TÍTULO II

MEMBROS DA ASOCIACIÓN

Artigo 10.- Membros de pleno dereito.-

Poderán afiliarse, como membros de pleno dereito da Asociación, as empresas educativas ou centros pertencentes a Cooperativas de calquera clase, Sociedades anónimas Laborais, Sociedades de Responsabilidade Limitada Laborais, Mutuas, Mutualidades, Asociacións, Fundacións e calquera outra entidade pertencente á Economía Social que desenvolvan a súa actividade docente no ámbito territorial da mesma.

Artigo 11.- Adquisición da condición de socio de pleno dereito.- 

1.- A afiliación á Asociación producirase por acordo da Xunta Directiva, previa solicitude por escrito do representante da entidade titular acompañada da documentación que determine a Xunta Directiva co fin de acredita-lo cumprimento dos requisitos previstos no artigo 10 deste Estatutos.

2.- A Xunta Directiva resolverá sobre a solicitude de admisión no prazo de dous meses a contar dende a data de recepción da solicitude de admisión. Transcurrido este prazo sen resolución expresa, a solicitude entenderase admitida.

3.- O acordo polo que se denegue a admisión na Asociación deberá ser motivado e poderá ser recurrido ante a Asemblea Xeral, no prazo de quince días hábiles a contar dende o seguinte ó da notificación do acordo ó interesado. Se o acordo da Asemblea Xeral fose igualmente denegatorio, poderá acudirse á vía xurisdiccional ordinaria.

Artigo 12.- Membros colaboradores.- 

1.- Poderán incorporarse á Asociación, en calidade de membros colaboradores, os centros, empresas e institucións, públicas ou privadas, que promovan ou colaboren na súa actividade cos centros de ensino da economía social.

2.- A extensión e modalidade desta incorporación regularase no acordo de admisión, que deberá ser adoptado pola Xunta Directiva.

3.- Os membros colaboradores terán voz, pero non voto, nos órganos da Asociación, conforme o previsto nestes Estatutos.

Artigo 13.- Pérdida da cualidade de empresa afiliada.-

A cualidade de empresa afiliada perderase:

a) Por deixar de reuni-los requisitos previstos no artigo 9 dos presentes Estatutos. Este incumprimento deberá ser apreciado pola Xunta Directiva, mediante acordo expreso e motivado.

b) Por decisión voluntaria da entidade titular. A devandita decisión deberá ser comunicada por escrito á Xunta Directiva e terá efecto, respecto ás obrigas económicas, ó fin do ano natural en que se comunique.

c) Por sanción de expulsión, que se deberá basear nunha causa grave que lle fose imputable, considerando como tales:

1.- Se a súa actuación fose en contra ou menoscabo da Asociación, ou sexa de tal  índole que, a xuizo da Xunta Directiva, poida poñer en perigo os fíns da mesma ou mermar o seu prestixio.

2.- Cando despois de ser requerido por escrito, incumpla calquera das súas obrigas como membro afiliado.

Artigo 14.-Procedemento sancionador.-

1.- A imposicón da sanción de expulsión corresponde á Xunta Directiva, previa audiencia ó interesado.

2.- Contra a resolución de expulsión cabe recurso, no prazo dun mes dende a data de notificación, ante a Asemblea Xeral inmediata que se celebre. O recurso formalizarase mediante escrito dirixido a Asemblea Xeral, do cal presentarase copia á Xunta Directiva, quen haberá de incluílo na orde do día daquela.

3.- Se a Asemblea Xeral confirmase a sanción de expulsión, o interesado poderá acudir á xurisdicción ordinaria.

Artigo 15.- Dereitos das Empresas afiladas.-

Os membros de pleno dereito dá Asociación, a través dos seus representantes, terán os seguintes dereitos:

1.- Elexir e ser elexidos para os cargos representativos e directivos da Asociación e propoñer candidatos para os mesmos.

2.- Asistir, intervir e emitir o seu voto nas reunións da Asemblea Xeral e, cando sexan membros dos mesmos, nos demáis órganos de goberno da Asociación.

3.- Examinar os libros de contabilidade, así como recabar dos órganos de goberno canta información crean necesaria sobre a situación económica da Asociación.

4.- Informar e ser informados das actuacións da Asociación e das cuestións que lles afecten.

5.- Obter apoio e asesoramento da Asociación cando lexítimamente o requiran.

6.- Utilizar os servicios que poida establece-la Asociación, na forma que regulamentariamente se determine.

7.- Formular propostas e peticións ós órganos de goberno da Asociación.

8.- Aqueles outros que se determinan nos presentes Estatutos.

Artigo 16.- Obrigas das empresas afiliadas.-

Os membros de pleno dereito da Asociación terán as seguintes obrigas:

1.- Cumpri-los  presentes Estatutos e os acordos válidamente adoptados polos órganos de goberno da Asociación.

2.- Contribuir ó sostemento económico da Asociación mediante o abono das cuotas e demáis aportacións que se establezan.

3.- Asistir e participar nas reunións da Asemblea Xeral.

4.- Respetar a libre manifestación de pareceres e non entorpecer directa ou indirectamente, as actividades da Asociación.

5.- Facilitar información sobor de cantas cuestións lle sexan requeridas polos órganos de goberno da Asociación en relación cos fíns desta, salvo aquelas que sexan de natureza reservada.

6.- Informar á Asociación daqueles conflictos que poidan afectar ós intereses das empresas afiliadas.

7.- Aquelas outras que se establecen nos presentes Estatutos.

Artigo 17.- Rexistro de empresas afiliadas.-

As empresas afiliadas á Asociación constarán, cos seus datos identificativos, nun Rexistro que poderá ser consultado por tódolos membros afiliados.

TÍTULO III

ÓRGANOS DA ASOCIACIÓN
Artigo 18.- Órganos de goberno.-

Os órganos de gobernos da Asociación son:

· A Asemblea Xeral

· A Xunta Directiva

· O Presidente.

CAPÍTULO 1

A ASEMBLEA XERAL

Artigo 19.- Natureza da Asemblea Xeral.-

A Asemblea Xeral é o órgano de supremo goberno da Asociación, sendo os seus acordos, adoptados conforme ós presentes Estatutos, obrigatorios para tódolos seus afiliados.

Artigo 20.- Composición.-
1.- A Asemblea Xeral estará composta por un representante de cada un dos membros de pleno dereito e dos membros colaboradores da Asociación que será designado pola correspondente entidade titular.

2.- Teñen a obriga de asistir á Asemblea Xeral os membros da Xunta Directiva. Asemade, poderán asistir á Asemblea outras persoas expresamente invitadas pola Xunta Directiva.

3.- Os representantes dos membros de pleno dereito terán voz e voto na Asemblea. Os restantes asistentes terán voz, pero non voto. Cada un dos representantes dos membros de pleno dereito terá un voto na Asemblea.

Artigo 21.- Clases de Asembleas.- 

1.- A Asemblea poderá ser Ordinaria e Extraordinaria

2.- A Asemblea Xeral Ordinaria reunirase unha vez ó ano, por convocatoria do Presidente, para aproba-lo presuposto anual, o balance, a conta de resultados e a xestión dos órganos de goberno. Na orde do día da Asemblea Xeral ordinaria o presidente  poderá tamén incluir calquera outro asunto a proposta da Xunta Directiva.

3.- A Asemblea Xeral reunirase con carácter extraordinario sempre que sexa necesario ou oportuno, por convocatoria do Presidente. A convocatoria da Asemblea Extraordinaria poderá ser realizada de oficio polo Presidente ou a solicitude da Xunta Directiva ou da terceira parte dos membros de pleno dereito da asociación.

Artigo 22.- Forma das convocatorias.-

1.- As Asembleas, sexan Ordinarias ou Extraordinarias, convocaranse polo Presidente, mediante escrito dirixido á totalidade de empresas afiliadas, cunha antelación mínima de quince días naturais á data da celebración, nas Ordinarias, e de cinco días, nas Extraordianrias, con expresión, en ambos casos, da data, hora e lugar da celebración, en primeira e, no seu caso, segunda convocatoria.

2.- Se se prevé a reunión da Asemblea en segunda convocatoria, entre esta e a primeira deberá mediar un intervalo de alomenos media hora 

3.- Na convocatoria farase constar a Orde do día, que estará formada plos asuntos a tratar, segundo a proposta da Xunta Directiva.

4.- A Xunta Directiva recollerá na Orde do día as propostas que fagan os afiliados, con antelación suficiente á data de envío da convocatoria, e sempre que veña avalada polo menos por unha cuarta parte dos mesmos.

Artigo 23.- Quórum.

A Asemblea  Xeral quedará validamente constituida, en primeira convocatoria, cando se atopen, presentes ou representados, a maioría absoluta dos membros con dereito de voto, e, en segunda convocatoria, calquera que sexa o número de presentes e representados, salvo que os presentes Estatutos exixan un quórum distinto.

Artigo 24.- Presidencia e Secretaría da Asemblea.

1.-A Presidencia da Asemblea Xeral corresponde ó Presidente da Asociación, quen o será tamén da Xunta Directiva. Na súa ausencia, a Presidencia da Asemblea Xeral corresponderalle ó Vicepresidente. 

2.- Actuará como Secretario o da Xunta Directiva.

Artigo 25.- Votación de acordos.-

1.- A modalidade de votación quedará a criterio do Presidente. En todo caso serán secretas as votacións para elección de membros da Xunta Directiva. Asemade serán secretas as votación cando o esixan, alomenos, un dos membros presentes na Asemblea, con dereito a voto.

2.- A Asemblea adoptará os seus acordos por maioría simple dos membros presentes e representados con dereito a voto, salvo que se dispoña outra cousa nos presentes Estatutos para a adopción de determinados acordos.

Artigo 26.- Competencias.-

1.- É competencia da Asemblea Xeral:

a) Elexir ós membros da Xunta Directiva.

b) Aprobar o presuposto anual e os presupostos extraordinarios.

c) Aprobar o balance e conta de resultados.

d) Aprobar os programas e plans de actuación.

e) Aprobar e controlar as xestións dos órganos de goberno.

f) Aprobar as cuotas ordinarias e extraordinarias da Asociación, así como derramas, a proposta da Xunta Directiva.

g) Resolve-los recursos contra as resolucións da Xunta Directiva polas que se rexeite a solicitude de admisión na Asociación ou polas que se resolva a expulsión dun afiliado.

h) Aprobar o Regulamento de Réxime Interno da Asociación.

i) Acordar a integración ou separación da Asociación en Confederacións, ou Federacións de empresarios, así como a integración ou separación da Asociación en calquera outro tipo de organización.

j) Modifica-los presentes Estatutos.

k) Acordar a disolución ou fusión da Asociación.

l) Separar dos seus cargos ós membros da Xunta Directiva.

m) Ratifica-los acordos da Xunta Directiva cando así veña exixido polos presentes Estatutos.

n) Aproba-la creación de seccións provinciais, así coma o regulamento de réxime interno destas.

o) Calquera outra materia que, segundo estes Estatutos, non sexa competencia exclusiva doutros órganos de goberno.

2.- Asemade, a Asemblea Xeral poderá deliberar e adoptar acordos sobre calquera asunto que resulte de interese para a Asociación.

Artigo 27.- Actas.-

1.- Levantaranse as correspondentes Actas das reunións da Asemblea Xeral e dos acordos adoptados, as cales, suscritas polo Secretario, co visto bo do Presidente, deberán ser recollidas no libro de  Actas da Asociación. 

2.- As Actas poderán ser aprobadas pola Asemblea Xeral a continuación da correspondente sesión, ou na inmediata reunión que tivera lugar, ou por dous interventores designados ó efecto pola Asemblea Xeral. Neste último caso as suas firmas constarán, xunto ás do Presidente e Secretario, no Libro de Actas.

3.- Non será necesaria a aprobación prevista no párrafo anterior no caso de levantamento de acta notarial, o cal poderá ser solicitado por alomenos o vintecinco por cento dos membros de pleno dereito.

CAPÍTULO II

A XUNTA DIRECTIVA

Artigo 28.- Natureza e composición.-

1.- A Xunta Directiva é o órgano responsable da xestión e administración da Asociación. 

2.- A Xunta Directiva estará integrada polo Presidente, o Vicepresidente, o Secretario, o Tesoureiro e un vocal, que serán elexidos conforme o previsto no título IV dos presentes Estatutos.

3.- En todo caso, a calidade de membro da Xunta Directiva ten carácter nominativo, non sendo delegable en ningún caso.

Artigo 29.- Competencias.-

É competencia da Xunta Directiva:

a) A execución e cumprimento dos acordos da Asemblea Xeral.

b)Realizar e dirixir as actividades da Asociación necesarias para o exercicio, desenvolvemento e consecución dos seus fíns.

c)Adoptar cantas medidas sexan precisas en defensa dos intereses dos empresarios representados pola Asociación, que estén relacionados cos fíns da mesma.

d)Elaborar e propoñer á Asemblea Xeral, para a sua aprobación, os programas e plans de actuación e as memorias anuais.

e)Elaborar e propoñer á Asemblea Xeral, para a súa aprobación, os presupostos anuais, ordinarios e extraordinarios, balances, liquidacións de contas, cuotas ou derramas.

f)Propoñer a Asemblea Xeral , para a súa ratificación, o cambio de domicilio social, agás nos casos previstos nos que non sexa precisa esta ratificación consonte ó establecido no artigo 7 dos presentes Estatutos. 

g)Acorda-lo establecemento de delegacións e representacións.

h)Solicitar a convocatoria da Asemblea Xeral Extraordinaria.

i)Resolver, en primeira instancia, as solicitudes de incorporación á Asociación.

j)Acorda-la imposición de sancións.

k)Recaudar e administrar os fondos da Asociación conforme ós presupostos aprobados pola Asemblea Xeral.

l)Acorda-la apertura e cancelación de contas correntes e/ou libretas de aforro nas que se depositarán os fondos da Asociación, así como calquera outra operación necesaria para o normal desenvolvemento económico-financiero da Asociación.

m)Adoptar acordos referentes á contratación de bens e servicios, ó exercicio de accións e ó outorgamento de poderes.

n)Nomear ó persoal técnico, administrativo e subalterno ó servicio da Asociación e determina-las suas funcións.

ñ)En asuntos que pola súa natureza sexan de extraordinaria urxencia, adoptar decisións sobre materias cuia competencia estea atribuída á Asemblea Xeral, sometendo tales decisións a ratificación da mesma na primeira sesión que ésta celebre, e en calqueira caso, nun prazo non superior a tres meses.

a) o)Interpreta-los presentes Estatutos, previo informe do Secretario.

p)Aquelas outras que se sinalen nos presentes Estatutos ou que delegue a Asemblea Xeral.

Artigo 30.- Convocatoria.-

1.- A Xunta Directiva reunirase en sesión ordinaria, unha vez ó trimestre. 

2.- Tamén se deberá reunir en sesión extraordinaria cando o solicite un dos seus compoñentes ou cando o decida o Presidente, por propia iniciativa. 

3.- En calquera caso a convocatoria será realizada polo Presidente.

4.- Salvo en caso de urxencia, a Xunta Directiva será convocada con, polo menos, dez días de antelación, mediante escrito no que deberá indicarse día, hora,e lugar da reunión, así como os asuntos que constitúan a orde do día. Na devandita orde do día, e por razóns xustificadas de urxencia, poderanse incluir, na mesma reunión, asuntos non previstos na mesma.

Artigo 31.- Constitución e adopción de acordos.-

1.-A Xunta Directiva quedará validamente constituída cando se atopen presentes a maioría absoluta dos seus membros con dereito a voto. En calqueira caso, será preciso a presencia do Presidente ou quen poida sustituilo estatutariamente, e do Secretario.

2.- A modalidade das votacións quedará a criterio do Presidente. A votación será secreta cando o solicite un membro da Xunta Directiva.

3.- Os acordos adoptaranse por maioría simple dos votos dos membros presentes, decidindo o Presidente co seu voto de calidade, no caso de empate.

Artigo 32.- Actas.-

1.-Levantaranse as correspondentes actas das reunións da Xunta Directiva. 

2.-As actas deberán ser suscritas polo Secretario, co visto bo do Presidente, e poderán ser aprobadas pola Xunta Directiva a continuación da correspondente sesión ou na inmediata reunión que tivese lugar.

3.- Non será precisa a aprobación prevista no párrafo anterior no caso de levantamento de acta notarial, o cal poderá ser decidido polo Presidente por propia iniciativa ou a solicitude de máis de metade dos membros da Xunta Directiva.

Artigo 33.- Autorregulación.-

No non previsto na lexislación vixente ou nos presentes Estatutos, a Xunta Directiva poderá regula-lo seu propio funcionamento.
CAPÍTULO III

O PRESIDENTE E O VICEPRESIDENTE

Sección primeira: O Presidente
Artigo 34.- Elección.-
O Presidente da Asociación será elexido pola Asemblea Xeral mediante sufraxio persoal, libre e secreto.

Artigo 35.- Competencias.-

Compete ó Presidente:

1.- Convocar e dirixir as reunións da Asemblea Xeral e da Xunta Directiva.

2.- Moderar e dirixi-los debates, ordena-las reunións e executa-los acordos válidamente adoptados pola Asemblea Xeral e a Xunta Directiva.

3.- Ostenta-la representación legal da Asociación ante a Administración, ante os Xulgados e Tribunais, ante todo tipo de entidades públicas e privadas e, en xeral, ante terceiros.

4.- Outorgar toda clase de actos e contratos, elevalos a públicos, outorgar poderes para Letrados, Procuradores e, en xeral, terceiros, previo acordo da Xunta Directiva.

5.- Propoñer á Xunta Directiva o nomeamento dos cargos técnicos que sexan necesarios para o adecuado funcionamento da Asociación.

6.- Cumprir e facer cumpri-las normas estatutarias.

7.- Firmar e autorizar, co seu visto bo, según proceda, as actas de cantas reunións se celebren, as certificacións ou informes que expida a Asociación, así como as normas xerais que se dicten.

Sección segunda: O Vicepresidente
Artigo 36.- Nomeamento.

O Vicepresidente será elixido pola Asemblea Xeral mediante sufraxio libre, secreto e directo. 

Artigo 37.- Funcións.

1.- O Vicepresidente sustituirá ó Presidente en caso de ausencia, enfermidade ou vacante, neste último caso ata tanto se realice unha nova elección na primeira Asemblea Xeral que se celebre, ou na que se celebre ó efecto se transcurren máis de seis meses dende aquela.

2.- O Vicepresidente desempeñará as funcións que lle delegue o Presidente.

CAPÍTULO IV

O SECRETARIO

Artigo 38.- Nomeamento.

O Secretario será elixido pola Asemblea Xeral mediante sufraxio libre, secreto e directo.

Artigo 39.- Funcións.
1.- O Secretario da Asociación exercerá as funcións de Secretario da Asemblea Xeral e da Xunta Directiva.

2.- Compete ó Secretario:


1.- Tramita-la convocatoria, seguindo as instruccións do Presidente, das reunións da Asemblea Xeral e da Xunta Directiva.


2.- Levanta-las actas das reunións da Asemblea Xeral e da Xunta Directiva.


3.- Vixia-lo despacho da correspondencia.


4.- Leva-lo rexistro e control das empresas afiliadas e os seus expedientes.


5.- Ter baixo a súa custodia as actas, libros e documentación da Asociación e coida-los arquivos.


6.- Propeñer á Xunta Directiva o nomeamento do personal administrativo e subalterno.


7.- Expedir copias e certificados, co visto bo do Presidente, en relación cos arquivos e libros que teña confiados.

CAPÍTULO V

O TESOUREIRO

Artigo 40.- Nomeamento.-

O tesoureiro da asociación será elixido pola Asemblea Xeral mediante sufraxio libre, secreto e directo.

Artigo 41.- Funcións.
1.- O Tesoureiro será o responsable da marcha económica da entidade, do seu control e das súas actividades financieras.

2.- Compete ó Tesoureiro:

1.- Coidar da conservación dos fondos, na forma en que dispoña a Xunta Directiva.

2.- Intervi-los documentos de cobros e pagos co visto bo do Presidente.

3.- Ordea-la cobranza das cuotas e demáis dereitos da Asociación.

4.- Supervisa-la contabilidade.

5.- Elabora-lo presuposto anual da Asociación, que someterá á Xunta Directiva e, previa a aprobación desta, á Asemblea Xeral.

6.- Informar á Xunta Directiva semestralmente do estado de execución do Presuposto.

7.- Aquelas outras cuestións que lle encomende a Xunta Directiva.

TÍTULO IV
RÉXIME ELECTORAL
Artigo 42.- Normas electorais.-

1.- Os Presidente, o Vicepresidente, o Secretario, o Tesoureiro, e o vocal da Xunta Directiva serán elexidos pola Asemblea Xeral Ordinaria, mediante sufraxio persoal, libre e secreto.

2.- Poderán ser candidatos tódolos representantes dos membros de pleno dereito que reciban autorización expresa da súa correspondente entidade titular.

3.- Os candidatos deberán presenta-la súa candidatura cunha antelación de quince días á data de celebración da Asemblea.

4.- A elección de Presidente efectuarase con anterioridade á do resto dos membros da Xunta Directiva, de entre os candidatos proclamados para este cargo. Resultará elexido o que obteña o maior número de votos. No caso de empate a votos realizarase unha segunda votación únicamente entre os empatados. No caso de persistir o empate, o mesmo se dirimirá por sorteo entre os empatados.

5.- O mandato do Presidente terá unha duración de catro anos, podendo ser reelexido por periodos da mesma duración. Nembargantes o Presidente poderá ser separado do seu cargo, antes de que remate o periodo para  o cal foi nomeado, por acordo da Asemblea Xeral adoptado co voto favorable dos 2/3 dos membros de pleno dereito.

6.- O Vicepresidente, o Secretario, o Tesoureiro e o vocal da Xunta Directiva serán elixidos en votacións sucesivas entre os candidatos proclamados, resultando elixidos aqueles que obtiveran maior número de votos. No caso de empate se dirimirá por sorteo.

7.- O mandato dos membros da Xunta Directiva terá unha duración de catro anos, podendo ser reelexidos por iguais periodos de tempo. Nembarganes, calquera membro da Xunta Directiva poderá ser separado do seu cargo, antes do remate do periodo de tempo para o cal foi nomeado, por acordo da Asemblea Xeral, adoptado co voto favorable dos 2/3 dos membros de pleno dereito. Asemade, os representantes das correspondentes seccións provinciais poderán ser destituidos por estas consonte ó establecido no seu regulamento de réxime interno.

8.- A interpretación do procedemento electoral así como a resolución das incidencias que se puideran presentar no mesmo, serán competencia da Xunta Directiva saínte.

Artigo 43.- Vacantes.-

1.- As vacantes que se produzan antes de conclui-lo mandato cubriranse do seguinte xeito:

a) A do Presidente, polo Vicepresidente, procedéndose a unha nova elección na inmediata Asemblea Xeral que se celebre, ou na que se celebre ó efecto se transcurren máis de seis meses dende a vacante.

b) A do resto dos membros pola persoa que elixa a 
Xunta Directiva por acordo adoptado pola maioría dos seus membros.

2.- No suposto a que se refire o apartado b) do número anterior, os sustitutos terán que someterse a confirmación ou sustitución na primeira Asemblea Xeral que se celebre. 

3.- A duración dos sustitutos no cargo será polo tempo que restase ós correspondentes sustituidos.

TÍTULO V
RÉXIME ECONÓMICO
Artigo 44.- Administración.-

1.- A Asociación gozará de plena autonomía en canto á administración dos seus recursos, sexan ou non presupuestarios, que aplicará ó cumprimento dos seus fíns, de acordo cos presentes Estatutos.

2.- A Xunta Directiva, de conformidade cos presentes Estatutos, determinará as normas sobre administración e o réxime contable da Asociación. A tal efecto, establecerase e manterase un sistema que reflexará con exactitude e claridade toda a actividade económica e financieira, tanto patrimonial, como presupostaria.

Artigo 45.- Recursos Económicos.-

Tódolos recursos económicos destinaránse ó cumprimento dos fíns da Asociación, os cales estarán integrados por:

1.- As cuotas e derramas das empresas afiliadas.

2.- As donacións e legados a favor da Asociación que sexan aceptados.

3.- As subvencións públicas e privadas.

4.- Os rendimentos do seu patrimonio.

5.- Calquera outro recurso obtido conforme ás disposicións legais e preceptos estatutarios.

Artigo 46.- Presuposto.-

1.- Para cada exercicio económico elaborarase o presuposto ordinario de ingresos e gastos que será aprobado pola Asemblea Xeral.

2.- Para a realización de obras e servicios non previstos no presuposto ordinario ou para facer fronte ó pago de débedas de carácter inmediato, imprevisto e ineludible, a Asemblea Xeral Extraordinaria convocada ó efecto, poderá aprobar presupostos extraordinarios.

3.- A liquidación do presuposto do exercicio precedente, sexa ordinario ou extraordinario, someterase á aprobación da Asemblea Xeral e estará á súa disposición con quince días de antelación á data de celebración da reunión, para o seu exame por calquera membro da mesma.

Artigo 47.- Información económica.-

Sen prexuizo do sinalado no artigo anterior, a Xunta Directiva arbitrará as medidas necesarias para que as empresas afiliadas poidan coñecer a situación económica da Asociación.

TÍTULO VII
FUSIÓN, MODIFICACIÓN E DISOLUCIÓN DA ASOCIACIÓN
Artigo 48.- Modificación dos Estatutos e fusión.-

1.- Estes Estatutos poderán modificarse por acordo da Asemblea Xeral adoptado co voto favorable dos 2/3 dos membros de pleno dereito.

2.- O proxecto de modificación poderá ser proposto alomenos por 1/3 dos membros de pleno dereito ou pola Xunta Directiva, e será comunicado a tódolos membros da asociación cunha antelación mínima de vinte días naturais á data de celebración da Asemblea. 

2.- O mesmo procedemento seguirase para a fusión con outras Asociacións.

Artigo 49.- Disolución.-

1.- A Asociación disolverase por sentencia xudicial firme ou por acordo da Asemblea Xeral Extraordinaria convocada ó efecto. O acordo, para ser válido, deberá ser adoptado por un mínimo de 2/3 dos membros de pleno dereito da Asociación 

2.- No acordo de disolución establecerase o destino que se dará ós bens, dereitos, instalacións e servicios da Asociación que puideran quedar despois de atender ás obligacións pendentes. O destino destes bens deberá ser acorde cos fins da asociación previstos nos presentes Estatutos

3.- De non acordarse outra cousa pola Asemblea Xeral actuarán como liquidadores os membros da Xunta Directiva.

DISPOSICIÓNS TRANSITORIAS
Primeira.- As persoas facultadas para o depósito dos Estatutos na Oficina correspondente exercerán as competencias da Xunta Directiva ata que a mesma quede regulamentariamente constituida na primeira Asemblea Xeral Ordinaria.

Segunda.- Unha vez adquirida a personalidade xurídica pola Asociación, segundo as  disposicións legais vixentes, as persoas a que se refire a anterior Disposición procederán a convocar, con alomenos vinte días de antelación, a primeira  Asemblea Xeral Ordinaria, en cuio orde do día figurará a elección do Presidente e do resto dos membros da Xunta Directiva.

DISPOSICIÓNS FINAIS
Primeira.- A interpretación dos presentes Estatutos corresponde á Xunta Directiva, previo informe do Secretario.

Segunda.- O desenvolvemento regulamentario dos presentes Estatutos corresponde á Asemblea Xeral, a proposta da Xunta Directiva.

TRÁMITES ADMINISTRATIVOS PARA A CONSTITUCIÓN DA ASOCIACIÓN GALEGA DE CENTROS DE ENSINO DE ECONOMÍA SOCIAL.
Débese celebrar unha Asemblea Constituinte na que deberán estar presentes tódolos membros fundadores da Asociación. Nesta Asemblea deberanse adoptar, alomenos, os seguintes acordos:

1.- Aprobación dos Estatutos.

2.- Elección das persoas que ocuparán os cargos da Xunta Directiva ata a celebración da primeira Asemblea Ordinaria e que se encargarán do depósito dos Estatutos perante a Administración.

Anque non é necesario, sería aconsellable levantar acta notarial desta Asemblea constituinte.
A continuación, deberanse da-los seguintes pasos:

1.- Dirixirase unha instancia á Consellería de Xustiza Interior e Relacións Laborais solicitando a constitución da Asociación.

2.- A instancia acompañarase cos Estatutos da Asociación por triplicado 

3.- Acta fundacional da Asociación tamén por triplicado.

Tanto os Estatutos como a Acta fundacional, que deberán acompañara a instancia, ademáis de mandarse por triplicado deberán firmarse en tódalas súas follas polos membros da Asociación.

A documentación presentarase na sede da Xunta de Galicia, en San Caetano, Santiago de Compostela, no Rexistro Xeral.

A Administración procederá a publica-lo depósito dos Estatutos no DOG. Transcorridos dous meses dende esta publicación sen que ninguén fixera alegacións, a Asociación quedará validamente constituida.

